
sheldon lee glashow - Fisikako Nobel sariduna 

«Erlatibitatearen arrakastak zuloan sartu zuen Einstein» 


Unibertsoa azaltzeko dauden teoriak bateratzeko fisikak dituen arazoak nabarmendu ditu zientzialari estatubatuarrak, eta milaka fisikarik harturiko bidea gaitzetsi du. 

Edu Lartzanguren - DONOSTIA 

Fisikako Nobel Saria eman zioten 1979an Sheldon Lee Glashow irakasleari (New York, Ameriketako Estatu Batuak, 1932) indar ahula eta elektromagnetikoa bat direla demostratzeko egin zuen lanarengatik. 

Einstein bere teoriak bateratu nahian ibili zen bere bizitzaren zatirik handienean, teoria bakar batekin unibertso osoa azaltzeko. Horretaz mintzatzea aukeratu duzu zuk kongresuan, nahiz eta «denaren teorian» sinesten ez duzula esan. 

Einsteinek 30 urte pasa zituen teoria horren bila, eta ez zuen aurkitu. Jende gehienak uste du haren trebezia alperrik galdu zela era penagarrian. Azken 20 urteotan milaka fisikari izan ditugu gauza bera egiten. Ez dute ezer aurkitu, baina xanpainarekin ospatzen dute euren teoriaren 20. urteurrena. 
Supersoken teoriaz ari zara. Egungo fisikak azaldu ezin dituenak esplikatzen saiatzen da teoria hori, partikulak, puntuak beharrean, hari edo soka bezalakoak direla esanez. Zergatik ez duzu gustuko? 

Matematikarako tresna gisa erabilgarria izan da, baina ez du balio izan partikulen fisikan, are gutxiago denaren teoria sortzeko. Huts egin du erabat bere asmo nagusietan. Ez ditu, nire ustez, oinarrizkoak diren galderak erantzun, eta galdera sinpleak dira: zergatik aurkitu dituzte esperimentuek sei quark partikula eta ez bost edo zazpi? Nola lortzen dute masa partikulek? eta zerk elkartzen du masa hori, hau da, zergatik dira «gogorrak» unibertsoko objektuak? 
Supersoken teoria ulertzen ez duzula esan duzu hainbatetan. Fisikari batek ez badu ulertzen, nola azaldu gainerako herritarrei? 

Soilik horretan ari direnek ulertzen dute. Elkarrekin biltzen dira, elkarri egiten diote hitz. Fisikari esperimentalokin ez dute harremanik. Ez da fisika, filosofia da, edo teologia: «Gauzak diren bezalakoak dira, bestela ez ginelako hemen egongo», esaten dute. Zientziatik atzera egitea da hori esatea. 

Partikulen fisikako aurkikuntza gehienak 1960ko eta 1970eko hamarkadetan egin zituzten. Ondoren ez da ia ezer topatu. Zer gertatu da? 

Oso lasaiak izan dira azken 25 urteak. Astrofisikan eta kosmologian izan dira aurkikuntzak, materia iluna eta energia iluna, tartean, eta oso zehazki neurtu da unibertsoaren adina. Partikulen fisikan, ordea, ia ez da ezer egin. Alde batetik, AEBek partikula azeleragailu handia eraikitzeko planak bertan behera utzi dituztelako gertatu da hori. Bestalde, europarrek ez dutelako LHC azeleragailua 2007ra arte bukatuko, eta ez da esperimentuak egiten hasiko 2008ra arte. Hasten denean itzuliko da zirrara fisikara. 

CERN Ikerketa Nuklearraren Europako Zentroa munduko partikula azeleragailurik indartsuena eraikitzen ari da Suitzan. Unibertsoaren sorreraren misterioa argituko al du? 

Masaren jatorria ikertzeko asmoa du, hau da, unibertsoa zergatik den ikusten dugun bezalakoa. Batzuk diote erantzuna Higgs partikula dela, eta nire lankide batek «Jainko partikula» deitu dio horri, nahiko era ergelean. Erantzuna konplexuagoa izango dela uste dut nik, eta CERNen makina ez da urruti ibiliko, horregatik da zirraragarria. Mugara heltzen ari gara, ezin dira egungoak baino azeleragailu handiagoak eraiki, izugarri garestiak direlako. Badago nazioarteko egitasmo bat, Europaren, AEBen, Kanadaren eta Japoniaren artean nazioarteko azeleragailu txikiago bat egiteko. Suitzakoak zer edo zer aurkitzen badu, egingo dute. Ez badu ezer ikusten, amaiera izango da. Astronomiaren bidez jarraitu beharko da, espazioan eginiko esperimentuak askoz merkeagoak eta errazagoak direlako. 

Bete gabe geldituko da Einsteinen ametsa, hau da, unibertso osoa azaltzeko teoria bakarra aurkitzea? 

Harrigarria da Einsteini gertaturikoa. Kongresuan ikusi da hainbat alorretan zenbat aurrerapen eragin zituen. Baina gero, bere azken 30 urteetan ez zuen ezer jakin nahi izan nukleoen inguruan. Bost axola hari neutroiak eta protoiak eta izen xelebreko beste partikula guztiak. Sekulako arrakasta izan zuen erlatibitatearen teoriarekin, eta bere norabidean jarraitzeko eskubidea irabazi zuela esan zuen. Ez zien kasurik egin irtenbiderik gabeko zuloan sartua zela esaten ziotenei, eta ez zituen ikusi nahi izan fisikan eginiko aurrerakuntzak. Tragikoa izan zen. Zenbat gauza gertatzen ari ziren bitartean, eta zenbat gertatzen ari diren oraindik! 

Zein da bada, etorkizunerako proposatzen duzun ildoa? 

Azeleragailuetan eginiko esperimentuetaz landa, gauza interesgarri asko egin daitezke. Grabitatearen teoriak distantzia txikitan, mikroi gutxiko tarteetan, funtzionatzen ote duen ikertzen ari dira egun. Ez badu funtzionatzen, sekulako aurkikuntza izango da. Gauza garrantzitsu bat esango digu horrek. 

IKUSPEGIA 

New Orleans, Irak eta Bushen jokabidea 


«Hondamendi ikaragarri» gisa deskribatu zuen Sheldon Lee Glashow fisikari estatubatuarrak bere herrialdeko hegoaldean gertaturikoa. Edonola ere, munduan halako hondamendi asko etengabe gertatzen ari direla nabarmendu zuen. «Milaka pertsona hil dira agian New Orleansen, baina milaka ari dira Afrikan hiltzen astero, eta hori saihesteko modukoa litzateke, herrialde aberatsek nahiko balute», esan zuen. Edonola ere, New Orleansen AEBetako Gobernuak «huts larria» egin duela nabarmendu zuen. Glashowen aburuz, AEBek garatu gabeko herrialde baten itxura eman dute hondamendia kudeatzerakoan. «AEBetan jende behartsu asko eta asko dago. Hondamendiak kaltetu dituen gehienak txiroak eta beltzak dira, eta orain arte ez ziren hedabideetan agertzen. Zuriak eta aberatsak izanez gero, bestelakoa izango zen erantzuna», esan zuen, haserre, eta laguntza bidaltzen horrenbeste atzeratu izana salatu zuen.Gertaturikoak Irakekin eta, oro har, George Bushen gobernuaren «jokabidearekin» zerikusia du, fisikariaren arabera. «Nik ez dut gustuko egungo Gobernua, eta jende asko dago AEBetan pozik ez dagoena». Massachusettskoa dela esan zuen, eta estatu hori Bushen aurka bozkatu zuen urrietako bat dela nabarmendu zuen. Baina onartu zuenez, estatubatuar gehienek George Bush aukeratu zuten «ondo jakinik nor den». «Penagarria iruditzen zait». 



